
Fjalim i ambasadorit Philip T. Reeker me rastin e promovimit të granteve për  
OJQ-të në vlerë prej $5.1 milion 

 
 
I nderuar ministër Besimi, të nderuar përfaqësues të shoqërisë civile, gazetarë, zonja dhe zotërinj, është 
kënaqësi që të shpall një investim të ri dhe tejet domethënës në programet për zhvillimin ekonomik në 
Maqedoni, të financuar nga populli amerikan, dhe të realizuar nga qytetarët e Maqedonisë.  
 
Që nga viti 1993, Qeveria e SHBA-ve ka investuar mbi një miljardë dollarë në përkrahje të qëllimeve të 
Maqedonisë. Gjysma e kësaj shume është investuar nëpërmjet aktiviteteve të Agjencisë amerikane për 
zhvillim ndërkombëtar (USAID) me qëllim krijimin e vendeve të reja të punës, zvogëlimin e korrupsionit dhe 
përgatitjen e studentëve për tregun e punës. Në zbatimin e këtyre aktiviteteve, shpesh herë mbështetemi në 
konsulentë amerikanë dhe organizata joqeveritare që kanë përvojë dhe ekspertizë në zbatimin e programeve 
për zhvillim këtu në Maqedoni.  
 
Kjo ka mundësuar shumë kompani dhe organizata joqeveritare nga Maqedonia që të zhvillojnë aftësitë e tyre 
konkurruese në skenën botërore pa u mbështetur dhe pa u varur nga mbështetja e qeverisë. Këtë vit 
Maqedonia kremton 20 vjetorin e pavarësisë, dhe OJQ-të e vendit duhet të ballafaqohen me sfidën për të bërë 
vendin e tyre më përparimtar, më të aftë dhe më të integruar në ekonominë globale. 
 
Sot kemi kënaqësinë të prezantojmë pesë organizatat joqeveritare që janë përzgjedhur përmes një shpalljeje 
konkurruese dhe përmes një procesi për shqyrtim për të zbatuar projekte të rëndësishme të USAID-it në 
përkrahje të ndërmarrësisë dhe efektshmërisë së energjisë në Maqedoni. Këto organizata dallohen për nga 
qëllimet e qarta strategjike, kanë demonstruar sukses në të kaluarën dhe kanë përfituar admirim në 
komunitetet e tyre lokale. Për këto grante, që arrijnë shumën e përgjithshme prej $5.1 milion, e që janë fonde 
qëndrore nga USAID-i në Uashington, organizatat joqeveritare nga Maqedonia kanë garruar me shumë 
organizata nga vendet tjera për të fituar financimin e projekteve të tyre.  
 
Ne shpresojmë që këto grante do të kenë ndikim pozitiv domethënës mbi ekonominë lokale. Katër organizatat 
që punojnë në përkrahjen e ndërmarrjeve të vogla do të ndihmojnë 450 ndërmarrjet e vogla ekzistuese dhe ato 
të reja që të plasohen në treg dhe të përparojnë përmes trajnimeve, konsultave, vendosjes së kontakteve me 
partnerët dhe blerësit potencial, dhe përmes qasjes në financa. Pritjet tona janë që këto biznese vendore të 
krijojnë rreth 500 vende të reja pune, pjesërisht duke synuar grupet që tradicionalisht përballen me vështirësi 
për të hyrë në tregun e punës, si gratë, të rinjtë dhe pjesëtarët e komunitetit rom.  
 
Në lëminë e efikasitetit të energjisë, partneri ynë lokal do të vazhdojë të demonstrojë përfitimet nga investimi 
në kursimin e energjisë në ndërtesa banimi për amvisëritë me të ardhura të vogla mujore. 
 
Këto projekte janë në pajtim me programet për zhvillim ekonomik të zbatuara nga Ministria e ekonomisë. 
Ministër Besimi, më vjen mirë që ministria juaj në këtë vit fiskal do të ndajë fonde për zbatimin e programeve të 
ngjashme përmes OJQ-ve lokale, fondacioneve, qendrave afariste dhe inkubatorëve. Unë sinqerisht shpresoj 
që kjo praktikë të vazhdojë edhe më tej dhe që shuma e mjeteve të ndara do të rritet çdo vit më tepër.  
 
Ju dëshiroj të gjithëve sukses në zbatimin e këtyre aktiviteteve që do të japin një kontribut të rëndësishëm për 
ekonominë dhe mirëqenien e qytetarëve të Maqedonisë.  
 
Ju faleminderit!  

 


